
京口留别徐大补阙赵二零陵  

储光羲 

皇州月初晓 处处鼓钟喧 树出蓬莱殿 城开阊阖门  

近臣朝琐闼 词客向文园 独有三川路 空伤游子魂  

答王十三维  

储光羲 

门生故来往 知欲命浮觞 忽奉朝青阁 回车入上阳  

落花满春水 疏柳映新塘 是日归来暮 劳君奏雅章  

奉和中书徐侍郎中书省玩白云寄颖阳赵

大  

储光羲 

青阙朝初退 白云遥在天 非关取雷雨 故欲伴神仙  

泛滟 池曲 飘飖琐闼前 犹多远山意 幸入侍臣篇  

和张太祝冬祭马步  

储光羲 

故坛何肃肃 中野自无喧 烈火见陈信 飏言闻永存  

房星隐曙色 朔风动寒原 今日歌天马 非关征大宛  

祭风伯坛应张太祝作  

储光羲 

圣主御青春 纶言命使臣 将修风伯祀 更福太平人  

帟幕宵联事 坛场晓降神 帝心矜动物 非为属车人  

寻徐山人遇马舍人  

储光羲 

泊舟伊川右 正见野人归 日暮春山绿 我心清且微  

岩声风雨度 水气云霞飞 复有金门客 来参萝薜衣  

夜观妓  

储光羲 

白雪宜新舞 清宵召楚妃 娇童携锦荐 侍女整罗衣  

花映垂鬟转 香迎步履飞 徐徐敛长袖 双烛送将归  

洛桥送别  

储光羲 

河桥送客舟 河水正安流 远见轻桡动 遥怜故国游  

海禽逢早雁 江月值新秋 一听南津曲 分明散别愁  



 3

秦中送人觐省  

储光羲 

二月清江外 遥遥饯故人 南山晴有雪 东陌霁无尘  

骑别章台晚 舟行洛水春 知君梁苑去 日见白华新  

洛中送人还江东  

储光羲 

洛城春雨霁 相送下江乡 树绿天津道 山明伊水阳  

孤舟从此去 客思一何长 直望清波里 唯馀落日光  

送姚六昆客任会稽何大蹇任孟县  

储光羲 

越城临渤澥 晋国在河汾 仙绶两乡意 青郊一路分  

野棠春未发 田雀暮成群 他日思吴会 尝因西北云  

洛潭送人觐省  

储光羲 

清洛带芝田 东流入大川 舟轻水复急 别望杳如仙  

细草生春岸 明霞散早天 送君唯一曲 当是白华篇  

送人随大夫和蕃  

储光羲 

西方有六国 国国愿来宾 圣主今无外 怀柔遣使臣  

大夫开幕府 才子作行人 解剑聊相送 边城二月春  

仲夏饯魏四河北觐叔  

储光羲 

落日临御沟 送君还北州 树凉征马去 路暝归人愁  

吴岳夏云尽 渭河秋水流 东篱摘芳菊 想见竹林游  

送人寻裴斐  

储光羲 

柱史回清宪 谪居临汉川 迟君千里驾 方外赏云泉  

路断因春水 山深隔暝烟 湘江见游女 寄摘一枝莲  

陇头水送别  

储光羲 

相送陇山头 东西陇水流 从来心胆盛 今日为君愁  

暗雪迷征路 寒云隐戍楼 唯馀旌旆影 相逐去悠悠  

送王上人还襄阳  

储光羲 

朝看法云散 知有至人还 送客临伊水 行车出故关  

天花满南国 精舍在空山 虽复时来去 中心长日闲  

官庄池观竞渡  

储光羲 

落日吹箫管 清池发棹歌 船争先后渡 岸激去来波  

水叶藏鱼鸟 林花间绮罗 踟蹰仙女处 犹似望天河  

重寄虬上人  

储光羲 

一作云峰别 三看花柳朝 青山隔远路 明月空长霄  

鹊浴西江雨 鸡鸣东海潮 此情劳梦寐 况道双林遥  

蓝上茅茨期王维补阙  

储光羲 

山中人不见 云去夕阳过 浅濑寒鱼少 丛兰秋蝶多  

老年疏世事 幽性乐天和 酒熟思才子 溪头望玉珂  

大酺得长字韵时任安宜尉  

储光羲 

大道启元命 时人居太康 中朝发玄泽 下国被天光  

明诏始端午 初筵当履霜 鼓鼙迎爽气 羽籥映新阳  

太守即悬圃 淮夷成葆疆 小臣惭下位 拜手颂灵长  

同张侍御鼎和京兆萧兵曹华岁晚南园  

储光羲 

公府传休沐 私庭效陆沉 方知从大隐 非复在幽林  

阙下忠贞志 人间孝友心 既将冠盖雅 仍与薜萝深  

寒变中园柳 春归上苑禽 池涵青草色 山带白云阴  

潘岳闲居赋 钟期流水琴 一经当自足 何用遗黄金  

奉酬张五丈垂赠  

储光羲 

彩服去江汜 白云生大梁 星辰动异色 羔雁成新行  

日望天朝近 时忧郢路长 情言间薖轴 惠念及沧浪  

松柏以之茂 江湖亦自忘 贾生方吊屈 岂敢比南昌  

